
Alfred Nobel

Alfred Nobel yazaalibwa mu Stockholm nga 21 Mukulukusa 1833. Mutabani wa Immanuel  ne Andriette Ahisell Nobel. Kitaawe yali yinginiya era nga muvumbuzi. Yazimba ebizimbe bingi n’entindo mu Stockholm.

Nnyina wa Alfred Nobel yali ava mu maka magagga ddala. Kitaawe, Immanuel, yafuna obuzibu bungi mu mulimu gwe ekyamuviiramu kampuni ye okugwa mu mwaka Alfred gwe yazaalibwamu. Mu 1837 Immanuel Nobel n’abo mu maka ge bonna baawaxxangukira e Finland okutandika kampuni endala. Oluvannyuma baasengukira Russia. Nnyina, Andriette Ahisell yaggulawo edduuka ly’ebyokulya eryabayimirizaawo. Mu kiseera kye kimu Immanuel Nobel yaggulawo kampuni mu kibuga St. Petersburg eyatinta n’ekamala.

Bazadde ba Alfred Nobel
Yalina n’ekkolero eryakoleranga eggye lya Russia ebintu ebyenjawulo. Yamatiza kabaka (Tsar) wa Russia n’abaduumizi b’eggye lye nga mayini (bbomu etulika ng’erinnyiddwako) bwe zaali zisobola okutangira empingu yo ku mazzi ey’omulabe yenna okulumba ekibuga St. Petersburg. Mayini zino Immanuel yali azikoze mu mbaawo, ng’ataddemu obuganga. Baaziteeka wansi mu mazzi g’ekyondo kya Finland. Zaatangira empingu ya Bungereza okusemberera ekibuga St. Petersburg. Immanuel Nobel yatandika okuweesa ebyokulwanyisa ne yingini ezakoleranga ku lweje lw’amazzi.
Ebintu bwe byatandika okumugendera obukwakku mu mirimu gye kwe kuleeta mukyala we n’abaana baabwe e St. Petersburg. Nga bali mu kibuga kino batabani be yabasindika mu masomero agaali gasinga obulungi. Essira abaana baalissa ku sayansi na nnimi. Alfred Nobel we yawerezae emyaka 17 egy’obukulu, ng’Oluswidi, Olungereza, Olulasya, Olufalansa n’OLugyamani azikuba budinda.
Emisomo Alfred gye yasinga okwettanira gyali Lungereza, ebitontome, chemistry, ne physics. Kitaawe yali ayagala mutabani we akole mu kkolero lye nga yinginiya. Kale ekya Alfred okujjumbira ennyo ebitontome tekyamusanyusa. Yasalawo omulenzi amusindike mu nsi endala abanguke mu chemistry. Okumala emyaka ebiri Alfred yakyalira Sweden, Germany, Bufalansa ne U.S.A. E Paris, ekibuga kye yasinga okwagala, Alfred yakolako mu labolatole ya polofeesa T.J. Peleuze. Eyo gye yasanga Omuyitale, Ascanio Sebrero eyali kakensa mu chemistry era nga yali avumbudde “Nitroglycerine”, ekikulukuta ekyangu okutulika nga bbomu. Ekikulukuta kino kyalowoozebwa okuba ekyakabenje ennyo, nolwekyo nga tekisobola kweyambisibwa.
Kyokka ye Alfred Nobel nitroglycerine yali amukutte omubabiro. Yatandika okwefumiitiriza engeri gye yandimukozesezzamu mu kkolero lya kitaawe. Ng’ali mu U.S.A. yakyalira Yoana Ericsson, yinginiya Omuswidi eyali awaxxangukidde mu nsi eyo era ng’akola yingini z’amaato. Mu 1852 Alfred baamuyita addeyo eka ayambe ku kitaawe mu kkolero lye eryali litinta. Bombi ne kitaawe baatandika okutetenkanya engeri nitroglycerine gye yali ayinza okweyambisibwamu.
Immanuel ne batabani babiri, Alfred ne Emil baakomawo e Stockholm, abalenzi abalala ababiri, Robert ne Ludvig bo ne basigala e St. Petersburg. Oluvannyuma baayingira bizineesi y’amafuta mu bukiika ddyo bwa Russia, ne bagaggawala okuzaama.

Ng’akomyewo mu Sweden mu 1863, Alfred Nobel ebiseera bye ebisinga yabimalanga yekenneenya nitroglycerine. Olumu yali agezesa ekitulika kino ne kitta muganda we Emil n’abantu abalala. Kyokka kino Alfred tekyamuterebula. Newakubadde abobuyinza baawera nitroglycerine, kyokka ye Alfred yagenda mu maaso n’okukigezesa. Mu 1864  yatandika okukikola mu bungi. Mu 1867 ng’akozesa nitroglycerine Alfred Nobel yavumbula “dinamiiti” (dynamite) eyeyambisibwa okwasa enjazi.
Ekkolero lya dinamiiti lyakulaakulana mangu. Lyali Krümmel okumpi ne Hamburg mu Germany. Mu 1865 lye lyali litunda dinamiiti mu nsi za Bulaaya yonna, Amerika ne Australia. Alfred Nobel yaggulawo amakolero mu bifo kyenda (90) ebyali mu nsi amakumi abiri (20). Era ebiseera bye ebisinga yabimalanga atambula okulambula amakolero ge.

Alfred yali musajja mukozi nnyo. Emirimu gyamuwaatula. We yawereza emyaka ana mu esatu (43) egy’obukulu yali akutuse. Ku myaka egyo yalanga mu mpapula z’amawulire ng’anoonya nnaxxanda eyali amanyi ennimi eziwerako amukolere ng’omuwandiisi n’omubeezi wa waka. Yamufuna. Yali Bertha Kinsky, nga nzaalwa y’Austria. Omukyala ono yakolera Alfred Nobel ebbanga limpi ddala, n’addayo ewaabwe n’afumbirwa omukungu Arthur von Suttner. Kino tekyakosa mukwano Alfred gwe yalina ne Suttner.

Emyaka nga gyekulungudde Arthur von Sutner yatandika okwetamwa n’okukolokota enkola y’okuweesa ebyokulwanyisa. Kino kyawaliriza Alfred Nobel okukyusa mu ndowooza ye ku nsonga y’okukola ebyokulwanyisa. Mu ddaame lye eryasembayo yalaama okuwanga ekirabo omuntu yenna ob’ekibiina alwanirira/ekirwanirira eddembe mu nsi. Nga wayise emyaka nga gyiigyo ng’Alfred amaze okufa olukiiko lwa Norway olukulu lwasalawo mu 1905 okuwa Bertha von Suttner ekirabo ky’obulwanirizi bw’eddembe mu nsi.
Mu makampuni amangi Alfred Nobel geyagunjawo era agakulaakulanya ebyenfuna mu nsi nnyingi mwe muli: Imperial Chemical Industry (ICI) e Bungereza; Société de Dynamité mu Bufalansa; Dyno Industries e Norway; ne Bofors Ltd. Mu Sweden.

Alfred Nobel yafiira San Remo mu Italy nga 10 Ntenvu, 1896. Bwe baasumulula eddaame lye ne basomamu nti ebyobugagga bwe byonna yali abiwaddeyo bagabenga ebirabo mu physics, chemistry, eddagala, literature n’okulwanirira eddembe mu nsi yonna.

